
তথ্যবিবরণী                                                   
                                         নম্বর : ২২১৩

নদী ভাঙন রোধে টেকসই ব্যবস্থা গ্রহণের নির্দেশ প্রধানমন্ত্রীর
                                        -- পানি সম্পদ প্রতিমন্ত্রী
জামালপুর, ১৮ জ্যৈষ্ঠ (১ জুন) :    
পানি সম্পদ প্রতিমন্ত্রী জাহিদ ফারুক বলেছেন, সরকার নদী ভাঙন ঠেকাতে ও নাব্যতা ফিরিয়ে আনতে নিরলসভাবে কাজ করে যাচ্ছে। নদী ভাঙনে যাদের বসত ভিটা বিলীন হয় তাদের মতো কষ্ট আর কারো নেই। এজন্য প্রধানমন্ত্রীর নির্দেশে আমরা যেখানেই নদী ভাঙনের খবর পাই সেখানেই ছুটে যাই।  

আজ জামালপুর জেলার ইসলামপুর উপজেলার কুলকান্দি যমুনা নদীর ভাঙনে ক্ষতিগ্রস্ত এলাকা ও বাঁধ পরিদর্শন শেষে নদীর তীরে মতবিনিময়কালে প্রতিমন্ত্রী এসব কথা বলেন।
প্রতিমন্ত্রী জাহিদ ফারুক বলেন,  নদীর অব্যাহত ভাঙনে প্রতিদিনই নিঃস্ব হচ্ছেন নদী পাড়ের বাসিন্দারা। তেমনি নদীগর্ভে বিলীন হয়ে যাচ্ছে আবাদি জমি, সরকারি-বেসরকারি অসংখ্য স্থাপনা, হাট-বাজার, নদীতীরবর্তী ঘরবাড়ি, মসজিদ ও গাছপালা। প্রধানমন্ত্রী শেখ হাসিনার নির্দেশে ইতোমধ্যে বিভিন্ন এলাকায় পরিকল্পিতভাবে নদীরক্ষা প্রকল্পের কাজ শুরু করা হয়েছে। এছাড়া নদী শাসন ও স্থায়ীভাবে ভাঙন প্রতিরোধে বিভিন্ন এলাকায় প্রকল্প গ্রহণ করেও কাজ শুরু করেছে পানিসম্পদ মন্ত্রণালয়।
প্রতিমন্ত্রী নদী ভাঙনকবলিত বিভিন্ন এলাকা পরিদর্শন শেষে সাংবাদিকদের জানান, অপরিকল্পিত ও অবৈধভাবে বালি উত্তোলন বন্ধ করা না হলে নদী ভাঙন রোধ হবে না। নির্ধারিত বালু মহাল ছাড়া অপরিকল্পিত বালি উত্তোলন বন্ধ করতে হবে। নদী ভাঙন প্রতিরোধে প্রতিমন্ত্রী জামালপুর পানি উন্নয়ন বোর্ডের কর্মকর্তা ও বাঁধ নির্মাণে দায়িত্বপ্রাপ্তদের নির্দেশনা দেন।
পরিদর্শনকালে মন্ত্রণালয়ের অতিরিক্ত সচিব (উন্নয়ন) মিজানুর রহমান, বাপাউবি (পূর্ব রিজিওন) এর অতিরিক্ত মহাপরিচালক মাহবুর রহমান, জামালপুরের জেলা প্রশাসক শ্রাবস্তী রায় ও বাপাউবি’র জামালপুরের নির্বাহী প্রকৌশলী মোহাম্মদ আবু সাঈদ উপস্থিত ছিলেন।
#
গিয়াস/এনায়েত/রফিকুল/সেলিম/২০২২/২০৪০ ঘণ্টা

তথ্যবিবরণী                                                                                                      নম্বর : ২২১২ 

আমাদের জীবনমান উন্নয়নের ‘আলাদিনের চেরাগ’ হলেন প্রধানমন্ত্রী শেখ হাসিনা

                                                                     -নৌপরিবহন প্রতিমন্ত্রী

বোচাগঞ্জ (দিনাজপুর) ১৮ জ্যৈষ্ঠ (১ জুন) :

নৌপরিবহন প্রতিমন্ত্রী খালিদ মাহমুদ চৌধুরী বলেছেন, বাংলাদেশ সাস্টেইনেবল ডেভেলপমেন্ট গোল (এসডিজি) নির্ধারিত সময়ের আগেই অর্জন করেছে। এসডিজি’র অনেকগুলো লক্ষ‍্য আছে সেখানেও এগিয়ে যাচ্ছে। এসডিজি’র অনেক বিষয়ে বাংলাদেশের অগ্রগতি আছে; এক্ষেত্রে পৃথিবীর পাঁচটি দেশের মধ‍্যে বাংলাদেশের অবস্থান। প্রধানমন্ত্রী শেখ হাসিনা ২০০৮ সালের নির্বাচনি ইশতেহারে দিনবদলের সনদ ঘোষণা করেছিলেন। ২০২১ সালে বাংলাদেশ মধ‍্যম আয়ের দেশ হবে তার একটি প্রেক্ষিত পরিকল্পনা দিয়েছিলেন। ধারাবাহিকভাবে তিনবারের প্রধানমন্ত্রী শেখ হাসিনা থাকার কারণে ২০২১ সালের আগেই প্রেক্ষিত পরিকল্পনার লক্ষ‍্য অর্জন করেছি। জনগণের জীবনমান উন্নয়নের লক্ষ‍্যগুলো অর্জন করেছি।

প্রতিমন্ত্রী আজ দিনাজপুরের বোচাগঞ্জস্থ সেতাবগঞ্জে আবদুর রৌফ চৌধুরী অডিটরিয়ামে “ইউনিয়ন স্বাস্থ্য ও পরিবার কল‍্যাণ কেন্দ্রে স্বাভাবিক প্রসব সেবা নিশ্চিত করার লক্ষ‍্যে অবহিতকরণ” কর্মশালায় প্রধান অতিথির বক্তৃতায় এসব কথা বলেন।

বোচাগঞ্জ উপজেলা নির্বাহী কর্মকর্তা ছন্দা পালের সভাপতিত্বে অনুষ্ঠানে অন‍্যান্যের মধ‍্যে বক্তব‍্য রাখেন রংপুর বিভাগের পরিবার পরিকল্পনা বিষয়ক পরিচালক দেওয়ান মোর্শেদ কামাল। 

খালিদ মাহমুদ চৌধুরী বলেন, প্রধানমন্ত্রী শেখ হাসিনার নেতৃত্বে দেশে আইনের শাসন প্রতিষ্ঠিত হয়েছে। বঙ্গবন্ধুর খুনি ও যুদ্ধাপরাধীদের বিচার হয়েছে। অপরাধ করে ৪০ বছর যারা দাপিয়ে বেড়িয়েছে তাদেরকে আইনের আওতায় আনা হয়েছে। এ জিনিসটি এখন বাংলার মানুষের বিশ্বাস হয় যে, অপরাধ করে পার পাওয়া যাবে না। আইনের শাসন দেশকে এগিয়ে নেয়ার ক্ষেত্রে মূল চালিকাশক্তি। সাংবিধানিক ধারাবাহিকতা বজায় থাকায় দেশ আজ দরিদ্রতাকে জয় করে মধ‍্যম আয়ের দেশে উন্নীত, ২০২৪ সালে উন্নত দেশের কাতারে চলে আসবে। সেভাবেই প্রধানমন্ত্রীর নেতৃত্বে বাংলাদেশ এগিয়ে যাচ্ছে। একসময় বাংলার মানুষের খাদ্যের নিরাপত্তা ছিল না; পুষ্টিতো পরের কথা। ‘আলাদিনের আশ্চর্য চেরাগের’ মতো এখন আমাদের জীবনমানের অনেক উন্নয়ন হয়েছে। এ ‘আলাদিনের আশ্চর্য চেরাগ’ হলেন প্রধানমন্ত্রী শেখ হাসিনা।

প্রতিমন্ত্রী বলেন, খাদ‍্যে নিরাপত্তার পর আমরা এখন পুষ্টির দিকে নজর দিচ্ছি। মা ও শিশুর স্বাস্থ‍্য সুরক্ষায় অবহেলা করা যাবে না। এক্ষেত্রে সকলকে সচেতন থাকতে হবে। বাল‍্যবিবাহ কমাতে হবে। স্বাস্থ‍্য ও পরিবার কেন্দ্রে স্বাভাবিক প্রসব সেবা নিশ্চিত করতে সকলকে উদ্বুদ্ধ করতে হবে।

প্রতিমন্ত্রী এর আগে সেতাবগঞ্জ সরকারি মডেল পাইলট উচ্চ বিদ্যালয়ের নবনির্মিত একাডেমিক ভবনের উদ্বোধন করেন। পরে, তিনি বোচাগঞ্জে শেখ রাসেল মিনি স্টেডিয়ামে উপজেলা পরিচালন ও উন্নয়ন প্রকল্পের আওতায় বোচাগঞ্জ উপজেলার ১৫টি মাধ্যমিক বিদ্যালয়ে বেঞ্চ বিতরণ, ফুটকিবাড়ি উচ্চ বিদ্যালয়ের নবনির্মিত একাডেমিক ভবন ও ইশানিয়া উচ্চ বিদ্যালয়ের নবনির্মিত একাডেমিক ভবনের উদ্বোধন, দৌলা উচ্চ বিদ্যালয়ের একাডেমিক ভবন ও বাজনিয়া উচ্চ বিদ্যালয়ের একাডেমিক ভবনের ভিত্তিপ্রস্তর স্থাপন করেন।

#

জাহাঙ্গীর/এনায়েত/সঞ্জীব/মাহমুদ/শামীম/২০২২/২০৫৫ঘণ্টা 
তথ্যবিবরণী                                                                                                      নম্বর : ২২১১

দুধের উৎপাদন বাড়াতে বেসরকারি খাতকে এগিয়ে আসতে হবে

                                             -মৎস্য ও প্রাণিসম্পদ মন্ত্রী

ঢাকা, ১৮ জ্যৈষ্ঠ (১ জুন) :

দুধের উৎপাদন বাড়াতে বেসরকারি খাতকে এগিয়ে আসার আহ্বান জানিয়েছেন মৎস্য ও প্রাণিসম্পদ মন্ত্রী শ ম রেজাউল করিম। 

আজ রাজধানীর কৃষিবিদ ইনস্টিটিউশন বাংলাদেশ মিলনায়তনে বিশ্ব দুগ্ধ দিবস ২০২২ উদযাপন ও ডেইরি আইকন সেলিব্রেশন অনুষ্ঠানে প্রধান অতিথির বক্তব্যে মন্ত্রী এ আহ্বান জানান। প্রাণিসম্পদ অধিদপ্তর এ অনুষ্ঠান আয়োজন করে।

মন্ত্রী বলেন, আমরা দুধে স্বয়ংসম্পূর্ণতা অর্জন করতে পারিনি, কিন্তু মাছ, মাংস ও ডিমে স্বয়ংসম্পূর্ণতা অর্জন করেছি। অনেক শিক্ষিত মানুষ এখন প্রাণিসম্পদ খাতে বিনিয়োগ করছে। তারা নিজেদের উদ্যোক্তা হিসেবে তৈরি করছে। বেসরকারি খাত ছাড়া প্রাণিসম্পদ খাতের উন্নয়ন সম্ভব হতো না। দুধ উৎপাদন বৃদ্ধিতে বেসরকারি খাতকে আরো এগিয়ে আসতে হবে।

প্রাণিসম্পদ অধিদপ্তরের মহাপরিচালক ডা. মনজুর মোহাম্মদ শাহজাদার সভাপতিত্বে অনুষ্ঠানে বিশেষ অতিথি হিসেবে উপস্থিত ছিলেন মৎস্য ও প্রাণিসম্পদ মন্ত্রণালয়ের সচিব ড. মুহাম্মদ ইয়ামিন চৌধুরী। অনুষ্ঠানে সম্মানীয় অতিথি হিসেবে উপস্থিত ছিলেন এফএও'র বাংলাদেশ প্রতিনিধি রবার্ট ডি সিম্পসন, বিশ্ব ব্যাংকের সিনিয়র এগ্রিকালচার স্পেশালিস্ট ক্রিশ্চিয়ান বার্জার। স্বাগত বক্তব্য প্রদান করেন প্রাণিসম্পদ ও ডেইরি উন্নয়ন প্রকল্পের পরিচালক মো. আব্দুর রহিম। 

মেধাবী জাতি বিনির্মাণে দুধের চেয়ে ভালো খাবার হয় না উল্লেখ করে এ সময় মন্ত্রী বলেন, দেশে দুধের উৎপাদন ক্রমান্বয়ে বাড়ছে। দুধ উৎপাদনে পশুকে দেওয়া খাবারের মান বৈজ্ঞানিক উপায়ে নির্ধারণ করতে হবে। শুধু লিটারের পর লিটার দুধ বাড়লেই আমরা লক্ষ্যমাত্রায় পৌঁছাতে পারবো না। গুণগতমানের দুধ না হলে দুধ থেকে উৎপাদিত খাবারের পুষ্টিমান নিয়েও প্রশ্ন থেকে যাবে।

মন্ত্রী আরো বলেন, ডেইরি আইকন পুরস্কারপ্রাপ্তরা রাষ্ট্রের স্বীকৃতি পাচ্ছেন। এটি সম্মানের বিষয়। এ ধারা অব্যাহত থাকবে এবং বড় পরিসরে করা হবে। ডেইরি খাতে বাংলাদেশকে বিশ্বের বুকে আমরা উদাহরণ হিসেবে প্রতিষ্ঠা করতে চাই।

মন্ত্রী বলেন, আমরা বিদেশ থেকে গুঁড়োদুধ আনতে চাই না। বেসরকারি উদ্যোক্তারা এক্ষেত্রে এগিয়ে আসুন। দেশে প্রয়োজনে গুঁড়োদুধ তৈরির শিল্প প্রতিষ্ঠায় সুযোগ-সুবিধা দেওয়া হবে। পাশাপাশি দুধের বহুজাতিক ব্যবহার করতে হবে। দুধ থেকে বহুমুখী পণ্য উৎপাদন ও বহুমুখী ব্যবহারের মাধ্যমে এ খাতকে সমৃদ্ধ করতে হবে।

পরে মন্ত্রী ডেইরি আইকন ২০২১ পুরস্কারপ্রাপ্ত খামারি ও উদ্যোক্তাদের হাতে পুরস্কার তুলে দেন।

উল্লেখ্য ‘পরিবেশ, পুষ্টি ও আর্থ-সামাজিক ক্ষমতায়নে টেকসই ডেইরি খাত’ প্রতিপাদ্যে বিশ্বের অন্যান্য দেশের মতো বাংলাদেশে বিশ্ব দুগ্ধ দিবস উদযাপন করা হচ্ছে। দুধ উৎপাদন বৃদ্ধিতে ডেইরি খামারি ও উদ্যোক্তাদের উৎসাহিত করার লক্ষ্যে দেশে প্রথমবারের মতো চারটি ক্যাটেগরিতে ডেইরি আইকন পুরস্কার দেওয়া হচ্ছে। দুগ্ধ খাতে দেশের সফল খামারি ও উদ্যোক্তাদের মধ্য থেকে বাছাইকৃত ৩৯ ব্যক্তি ও প্রতিষ্ঠানকে ডেইরি আইকন ২০২১ পুরস্কার প্রদান করা হয়েছে । ডেইরি খামার, পশুখাদ্য প্রক্রিয়াকরণ, দুধ ও মাংস প্রক্রিয়াকরণ এবং খামার যান্ত্রিকীকরণ ক্যাটেগরিতে এ পুরস্কার দেওয়া হয়। প্রতিটি পুরস্কারের আর্থিক মূল্য এক লাখ টাকা। সেই সাথে প্রত্যেককে দেয়া হয়েছে ক্রেস্ট ও সনদ।

#

ইফতেখার/এনায়েত/সঞ্জীব/মাহমুদ/শামীম/২০২২/২০০৫ঘণ্টা 
তথ্যবিবরণী                                                   
                                         নম্বর : ২২১০

কোভিড-১৯ সংক্রান্ত সর্বশেষ প্রতিবেদন

ঢাকা, ১৮ জ্যৈষ্ঠ (১ জুন) :    
স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা ইনস্টিটিউট (আইইডিসিআর)-এর তথ্যানুযায়ী গতকাল মঙ্গলবার সকাল ৮টা থেকে বুধবার সকাল ৮টা পর্যন্ত ২৪ ঘণ্টায় দেশে ৩৪ জনের শরীরে করোনা সংক্রমণ পাওয়া গেছে। নমুনা পরীক্ষার বিপরীতে রোগী শনাক্তের হার শূন্য দশমিক ৬৩ শতাংশ। এ সময় ৫ হাজার ৩৮০ জনের নমুনা পরীক্ষা করা হয়েছে।      
গত ২৪ ঘণ্টায় কোভিড-১৯ এ আক্রান্ত হয়ে কেউ মারা যায়নি। এ পর্যন্ত ২৯ হাজার ১৩১ জন করোনায় মৃত্যুবরণ করেছেন। করোনাভাইরাস আক্রান্তদের মধ্যে এখন পর্যন্ত সুস্থ হয়েছেন ১৯ লাখ ৩ হাজার ১১৭ জন। 
#
কবীর/পাশা/সঞ্জীব/মাহমুদ/সেলিম/২০২২/১৯৩০ ঘণ্টা
তথ্যবিবরণী                                                                                                                         নম্বর : ২২০৯
ঢাকা ও নিউ জলপাইগুড়ির মধ্যে নতুন ট্রেন চালু
ঢাকা, ১৮ জ্যৈষ্ঠ (১ জুন) : 


বাংলাদেশ ও ভারতের রেলপথ মন্ত্রীগণ আজ ঢাকা এবং নিউ জলপাইগুড়ির মধ্যে ‘মিতালী এক্সপ্রেস’ নামে নতুন একটি আন্তঃদেশীয় ট্রেন চলাচল উদ্বোধন করেছেন। ভারত সফররত রেলপথ মন্ত্রী মোঃ নূরুল ইসলাম সুজন উদ্বোধন অনুষ্ঠানে বলেন, আজকের দিনটি উভয় দেশের জন্য একটি ঐতিহাসিক দিন। এর আগে দু’দেশের মন্ত্রী পর্যায়ের বৈঠক উভয় দেশের পারস্পরিক সংশ্লিষ্ট প্রকল্পগুলো নিয়ে আলোচনা হয়।

রেলপথমন্ত্রী ভারতের রেলমন্ত্রীকে জানান দুই প্রতিবেশী দেশের সম্পর্ক এক অনন্য মাত্রায় পৌঁছেছে প্রধানমন্ত্রী শেখ হাসিনা এবং ভারতের প্রধানমন্ত্রী শ্রী নরেন্দ্র মোদির গতিশীল নেতৃত্বে। বৈঠকে তিনি ভারতের রেলপথ মন্ত্রীকে লাইন অভ্ ক্রেডিট (এলওসি) এর বিল প্রদান সহজীকরণ, বাংলাদেশ রেলওয়েতে পণ্য ও যাত্রীবাহী ট্রেনের সুবিধার জন্য  ২০টি লোকোমোটিভ সরবরাহের অনুরোধ জানান। এছাড়া মিতালী এক্সপ্রেস সপ্তাহে দুই দিনের পরিবর্তে পাঁচদিন চালানোর অনুরোধ করেন। দেশের কোচ, ইঞ্জিন চালানোর ক্ষেত্রে কম্পিউটারভিত্তিক ভারতীয় সেন্টার অভ্ রেলওয়ে ইনফরমেশন সিস্টেম (সিআরআইএস) এর সহায়তা তিনি চেয়েছেন। 


ভারতের রেলপথ মন্ত্রী এসব বিষয়ে প্রয়োজনীয় ব্যবস্থা নেবেন বলে আশ্বস্ত করেছেন। উভয় দেশের স্বার্থে এ বিষয়গুলো দ্রুত করার বিষয়ে দুই মন্ত্রী সম্মতি প্রকাশ করেন। 


রেলপথ মন্ত্রী এ সময় ভারতের রেলওয়ের বিভিন্ন স্থাপনা পরিদর্শন করেন এবং ভারতের রেলের বিভিন্ন পর্যায়ের কর্মকর্তার সাথে বৈঠক করেন। ভারতের কোম্পানি রাইটস কর্পোরেশন অভ্ ইন্ডিয়া (কনকর), সেন্টার ফর রেলওয়ে ইনফরমেশন সিস্টেম এবং ভারতের রেলওয়ের ক্যাটারিং ও ট্যুরিজম কর্পোরেশন অফিস পরিদর্শন করেন। 


দিল্লির বাইরে মন্ত্রী ভারতের রেলের ট্রাফিক ব্যবস্থাপনা, আধুনিক কোচ তৈরির কারখানা ও বানারস লোকোমোটিভ কারখানা পরিদর্শন করেন। বাংলাদেশে ফেরার আগে মন্ত্রী চেন্নাইয়ের সমন্বিত কোচ কারখানা পরিদর্শন করবেন।
#

শরিফুল/পাশা/সঞ্জীব/মাহমুদুল/জয়নুল/২০২২/১৯৪০ঘণ্টা
তথ্যবিবরণী                                                                                                                       নম্বর : ২২০৮
প্রাথমিক শিক্ষক নিয়োগ :

শেষ ধাপের পরীক্ষা ৩ জুন, পরীক্ষার্থী ৪ লাখ ৪৬ হাজার
ঢাকা, ১৮ জ্যৈষ্ঠ (১ জুন) :


সরকারি প্রাথমিক বিদ্যালয়ে ৪৫ হাজার সহকারী শিক্ষক পদের তৃতীয় ও শেষ ধাপের নিয়োগ পরীক্ষা আগামী ৩ জুন অনুষ্ঠিত হবে। বন্যার কারণে পিছিয়ে যাওয়া সিলেট জেলার পরীক্ষাও এই ধাপে নেওয়া হবে।

তৃতীয় ধাপে ৩২ জেলায় পরীক্ষা অনুষ্ঠিত হবে। এর মধ্যে ১৮ জেলার সব ও ১৪ জেলার বাকি থাকা উপজেলাগুলোর পরীক্ষা নেওয়া হবে।

তৃতীয় ধাপে মোট পরীক্ষার্থীর সংখ্যা ৪ লাখ ৪৬ হাজার ৫৯৮। পরীক্ষা বেলা ১১টা থেকে দুপুর ১২টা পর্যন্ত নেওয়া হবে। তবে পরীক্ষা সংক্রান্ত আনুষঙ্গিক কাজের জন্য পরীক্ষার্থীদের সকাল ১০টার মধ্যে কেন্দ্রে প্রবেশ করতে হবে। এর পর কেন্দ্রে প্রবেশের অনুমতি দেওয়া হবে না।

 শেষ ধাপে যেসব জেলার সব উপজেলার পরীক্ষা হবে সেগুলো হলো জয়পুরহাট, বগুড়া, পাবনা, চুয়াডাঙ্গা, নড়াইল, মেহেরপুর, নারায়ণগঞ্জ, গোপালগঞ্জ, শরীয়তপুর, কক্সবাজার, ঝালকাঠি, সিলেট, ভোলা, বরগুনা, ঠাকুরগাঁও, দিনাজপুর, নীলফামারী ও পঞ্চগড়।

 যেসব জেলার বাকি থাকা উপজেলাগুলোর পরীক্ষা নেওয়া হবে, সেগুলো হলো নওগাঁ (আত্রাই, বদলগাছী, ধামুইরহাট, মহাদেবপুর, মান্দা), নাটোর (নলডাঙ্গা, সদর, সিংড়া), কুষ্টিয়া (ভেড়ামারা, দৌলতপুর, কুমারখালী), ঝিনাইদহ (কোটচাঁদপুর, মহেশপুর, শৈলকুপা), সাতক্ষীরা (আশাশুনি, শ্যামনগর, তালা), বাগেরহাট (সদর, চিতলমারী, ফকিরহাট, রামপাল), জামালপুর (বকশীগঞ্জ, দেওয়ানগঞ্জ, ইসলামপুর, সরিষাবাড়ী), রাজবাড়ী (বালিয়াকান্দি, সদর), পিরোজপুর (ভান্ডারিয়া, ইন্দুরকানী, মঠবাড়িয়া), পটুয়াখালী (বাউফল, দশমিনা, গলাচিপা), সুনামগঞ্জ (ছাতক, দক্ষিণ সুনামগঞ্জ, দিরাই, ধর্মপাশা), হবিগঞ্জ (আজমিরীগঞ্জ, বানিয়াচং, বাহুবল, চুনারুঘাট), কুড়িগ্রাম (ভুরুঙ্গামারী, চিলমারী, সদর, নাগেশ্বরী) ও গাইবান্ধা (সদর, গোবিন্দগঞ্জ, পলাশবাড়ী)।

সুষ্ঠু ও সুন্দরভাবে পরীক্ষা নেয়ার জন্য প্রাথমিক ও গণশিক্ষা মন্ত্রণালয়, প্রাথমিক শিক্ষা অধিদপ্তর ও সংশ্লিষ্ট জেলা প্রশাসনের পক্ষ থেকে সকল প্রস্তুতি নেয়া হয়েছে।
#
তুহিন/পাশা/সঞ্জীব/মাহমুদুল/জয়নুল/২০২২/১৯০০ঘণ্টা

তথ্যবিবরণী                                                                                                                  নম্বর : ২২০৭
বিএনপি জামায়াতের সকল ষড়যন্ত্র রাজপথেই প্রতিহত করা হবে
                                                   -- পানি সম্পদ উপমন্ত্রী
ঢাকা, ১৮ জ্যৈষ্ঠ (১ জুন) :


পানি সম্পদ উপমন্ত্রী এ কে এম এনামুল হক শামীম বলেছেন, বিএনপি-জামায়াতের সকল ষড়যন্ত্র ও নৈরাজ্য কঠোরভাবে প্রতিহত করা হবে। বিএনপি জানে তাদের দুর্নীতি, দুঃশাসন আর জনবিচ্ছিন্নতার কারণে মানুষ তাদেরকে ভোট দেবে না। বিএনপি মধ্যযুগীয় কায়দায় জীবন্ত মানুষ পুড়িয়ে মেরেছে। ঐ নারকীয় অগ্নিসন্ত্রাসের কথা মানুষ ভুলে যায়নি। বিএনপির জন্য মানুষের কাছে কেবল ঘৃণাই রয়েছে, মানুষ তাদের বিশ্বাস করে না। আর সে কারণেই তারা নির্বাচনে যেতে চায় না। যার ফলে আগামী নির্বাচনকে প্রশ্নবিদ্ধ করতে নানামুখী ষড়যন্ত্র ও অপতৎপরতা চালাচ্ছে বিএনপি। 


আজ শরীয়তপুরের সখিপুরের বালারবাজারে চরসেনসাস ইউনিয়ন আওয়ামী লীগ ও সহযোগী সংগঠনের বর্ধিত সভা এবং সদস্য সংগ্রহ ও নবায়ন কর্মসূচিতে ভার্চুয়ালি যুক্ত হয়ে প্রধান অতিথির বক্তব্যে উপমন্ত্রী এসব কথা বলেন।

উপমন্ত্রী বলেন, বিএনপি এদেশে সন্ত্রাস ও নৈরাজ্য সৃষ্টি এবং স্থিতিশীলতা নষ্ট করে বাংলাদেশের সার্বভৌমত্বকে নস্যাৎ করার লক্ষ্যে ১০ ট্রাক অবৈধ অস্ত্র পাচার করতে গিয়ে ধরা পড়েছিল। বিএনপি-জামায়াত জোট সরকারের সময় তারেক জিয়া এ দেশের হাজার হাজার কোটি টাকা বিদেশে পাচার করেছে। খালেদা জিয়াও এতিমের টাকা মেরে খেয়েছে। এগুলো এদেশের মানুষ ভোলে নাই। তাদের জনগণের কাছে ক্ষমা চাওয়া উচিত।

উপমন্ত্রী আরো বলেন, বিএনপি-জামায়াতের জন্মই হয়েছে অপরাজনীতির মাধ্যমে। নির্বাচনে হেরে যাওয়ার ভয়ে নির্বাচন কেন্দ্রে হামলা-ভাঙচুর, বোমা মেরে পালিয়ে যাওয়া বিএনপির পুরোনো অভ্যাস। নিজেরা বোমা ফাটিয়ে দলের নেতাদের দিয়ে বিবৃতি দেয়া নতুন কিছু নয়। তাদের এ কাজগুলো মানুষ ঘৃণা করে। জনগণ তাদের সঙ্গে নেই। আর কোনো সুযোগ দেয়া হবে না; রাজপথেই ওদের প্রতিহত করা হবে।

চরসেনসাস ইউনিয়ন আওয়ামী লীগের সভাপতি ওয়াদুদ বালার সভাপতিত্বে ও সাধারণ সম্পাদক মফিজ মাদবরের সঞ্চালনায় সভায় বক্তব্য রাখেন সখিপুর থানা আওয়ামী লীগের সভাপতি ও ভেদরগঞ্জ উপজেলা চেয়ারম্যান আলহাজ্ব মোঃ হুমায়ুন কবির মোল্যা প্রমুখ।
#

তথ্যবিবরণী                                                                                                              নম্বর : ২২০৬
তরুণরাই পারবে বঙ্গবন্ধুর স্বাধীন বাংলাদেশকে সোনার বাংলায় পরিণত করতে
                                                                                -- শিক্ষামন্ত্রী
ঢাকা, ১৮ জ্যৈষ্ঠ (১ জুন) :


শিক্ষামন্ত্রী ডা. দীপু মনি বলেছেন, তরুণরাই পারবে বঙ্গবন্ধুর স্বাধীন বাংলাদেশকে সোনার বাংলায় পরিণত করতে। সেই তরুণদেরকে ক্ষমতায়িত করে তাদেরকে উপযুক্ত শিক্ষায় শিক্ষিত করে গড়ে তুলতে হবে।

আজ বঙ্গবন্ধু শেখ মুজিবুর রহমান ডিজিটাল ইউনিভার্সিটি, বাংলাদেশ আয়োজিত নবীন বরণ ও বিশ্ববিদ্যালয় উদ্ভাবিত ব্লেন্ডেড লার্নিং সল্যুশন’র উদ্বোধনী অনুষ্ঠানে প্রধান অতিথির বক্তব্যে মন্ত্রী এ কথা বলেন।

মন্ত্রী বলেন, তরুণরা যেন বাংলাদেশকে সামনের দিকে এগিয়ে নিয়ে যেতে পারে সেজন্য তথ্যপ্রযুক্তি এবং বিজ্ঞানের অবাধ সুযোগ করে দিতে হবে। তরুণরা শুধু নিজেদের কাজের এবং চাকুরীর জন্য তৈরি করবে তা নয়। তারা উদ্যোক্তা হয়ে আরো বহু মানুষের চাকুরীর ব্যবস্থা করবে।  তেমন করেই তাদের তৈরি করার স্বপ্ন দেখেছেন বঙ্গবন্ধু কন্যা জননেত্রী শেখ হাসিনা এবং সেই পরিবেশটি তৈরিও করেছেন।

মন্ত্রী আরো বলেন, বিশ্ববিদ্যালয়গুলোর বিশ্ব র‌্যাংকিংয়ে আমরা এতদিন নজর দিইনি। কিন্তু আমরা যখন নজর দিলাম তখনি বুয়েট, ঢাকা বিশ্ববিদ্যালয় বিশ্ব র‌্যাংকিংয়ে অনেক দূর এগিয়েছে। এখন আমাদের অনেক বিশ্ববিদ্যালয় বিশ্ব র‌্যাংকিংয়ে উন্নতি করবে।

ডা. দীপু মনি বলেন, আমাদের নতুন শিক্ষা কারিকুলাম তৈরি করা হচ্ছে, যা আগামী বছর থেকেই চালু করা হবে। নতুন কারিকুলামে শিক্ষা কার্যক্রম চালু করা একটি চ্যালেঞ্জ। সব চ্যালেঞ্জ মোকাবিলার জন্য আমাদের সাহসী পদক্ষেপ নিতে হবে। তিনি বলেন, মাত্র ৪ বছর সময়ে অধ্যাপক ড. মুনাজ আহমেদ নূরের নেতৃত্বে এই বিশ্ববিদ্যালয়টি প্রথমবারের মতো ভার্চুয়ালি অফিস পরিচালনা করছে, শিক্ষার্থীদের একাডেমিক কার্যক্রম পরিচালনার জন্য আইসিটিনির্ভর ক্লাসরুম, ই-লাইব্রেরি সুবিধা প্রদান এবং কম্পিউটার ও ল্যাঙ্গুয়েজ ল্যাবরেটরি, ফিজিক্স ল্যাবরেটরি, আইওটি ল্যাবরেটরি, ইলেক্ট্রনিক্স ল্যাবরেটরি, ডেটা সেন্টার, ইন্টারেক্টিভ ডিজিটাল বোর্ড, লার্নিং ম্যানেজমেন্ট সিস্টেম (এল এম এস), ম্যাসিভ ওপেন অনলাইন কোর্স (মুক), মাই বিডিইউ মোবাইল অ্যাপ, এক্সাম ম্যানেজমেন্ট সিস্টেম (ইএমএস) স্থাপন, শিক্ষার্থীদের এক্সেস কার্ড প্রদান, ওয়েব হোস্টিং এবং ডোমেইন, গুগল জি-স্যুট ফর এডুকেশন প্রদান, প্রক্টরড রিমোট এক্সাম সিস্টেম সফটওয়্যার তৈরি, ডেটা ম্যানেজমেন্ট এন্ড এনালাইটিক্স ল্যাবরেটরি স্থাপন আইওটি ল্যাবরেটরি স্থাপন,  ব্লেন্ডেড ক্লাসরুম সল্যুশন প্রদান, ব্লেন্ডেড শিক্ষা সহায়ক লাইভ ক্লাসরুম চালু করেছে সেজন্য অভিনন্দন জানাই।  


বিশ্ববিদ্যালয়ের শিক্ষা বিভাগের বিভাগীয় প্রধান (অতিরিক্ত দায়িত্ব) মোঃ আশরাফুজ্জামান এবং তথ্য ও যোগাযোগ প্রযুক্তি বিভাগের বিভাগীয় প্রধান (ভারপ্রাপ্ত) ফারজানা আক্তারের সঞ্চালনায় অনুষ্ঠানে ধন্যবাদ জ্ঞাপন করেন বিশ্ববিদ্যালয়ের রেজিস্ট্রার (অতিরিক্ত দায়িত্ব) মোঃ আশরাফ উদ্দিন।
#

তথ্যবিবরণী                                                                                                      নম্বর : ২২০৫
ক্রীড়াসেবীদের জন্য সরকারের সহযোগিতা অব্যাহত রয়েছে
                                          --যুব ও ক্রীড়া প্রতিমন্ত্রী

ঢাকা, ১৮ জ্যৈষ্ঠ (১ জুন) :

 
জাতীয় ক্রীড়া পরিষদের সম্মেলন কক্ষে প্রধানমন্ত্রী এবং বঙ্গবন্ধু ক্রীড়াসেবী কল্যাণ ফাউন্ডেশনের পক্ষ থেকে অসহায় ক্রীড়াবিদ ও সংগঠকদের মাঝে আজ ১ কোটি ৪ লাখ ৫০ হাজার টাকার আর্থিক অনুদানের চেক বিতরণ করেছেন যুব ও ক্রীড়া প্রতিমন্ত্রী মোঃ জাহিদ আহসান রাসেল । এসময় যুব ও ক্রীড়া সচিব মেজবাহ উদ্দিন উপস্থিত ছিলেন।  
প্রধানমন্ত্রী কর্তৃক প্রদত্ত ৯২ লাখ টাকার আর্থিক অনুদান ও বঙ্গবন্ধু ক্রীড়াসেবী কল্যাণ ফাউন্ডেশনের পক্ষ থেকে ১৫ জন অস্বচ্ছল ক্রীড়াসেবীর মাঝে ১২ লাখ ৫০ হাজার টাকা প্রদান করা হয়েছে। প্রধানমন্ত্রী কর্তৃক প্রদত্ত অনুদানের  অর্থ থেকে বাংলাদেশ জাতীয় মহিলা ফুটবল দলের খেলোয়াড় বেগম রুপা আক্তার ৫ লাখ টাকার চেক এবং ২৫ লাখ টাকার পারিবারিক সঞ্চয়পত্র , সাবেক ফুটবলার মোঃ শাফিনুর রহমানের পক্ষে তার স্ত্রী সুরাইয়া আক্তার ৩০ লাখ টাকার পারিবারিক সঞ্চয়পত্র, ক্রীড়া সংগঠক মোঃ আসাদুজ্জামান ২৫ লাখ টাকার পারিবারিক সঞ্চয়পত্র, প্রাক্তন জাতীয় ফুটবলার এসকে শুকুর মোঃ টোটাম ২ লাখ টাকার চেক ও জাতীয় ক্রীড়া পুরস্কারপ্রাপ্ত সাবেক ক্রীড়াবিদ  রওশন আক্তার ছবি ৫ লাখ টাকার চেক গ্রহণ করেন।
এ উপলক্ষ্যে আয়োজিত অনুষ্ঠানে প্রধান অতিথির বক্তব্যে প্রতিমন্ত্রী বলেন, আমরা ধারাবাহিকভাবে অসহায়, অস্বচ্ছল ও অসুস্থ ক্রীড়াসেবীদের সহযোগিতা করে যাচ্ছি। আমাদের ক্রীড়াবান্ধব প্রধানমন্ত্রী ছায়ার মতো আমাদের পাশে আছেন। ক্রীড়াবিদ ও ক্রীড়া সংগঠকদের জন্য তিনি উদারহস্ত। আজ আমরা প্রধানমন্ত্রী কর্তৃক প্রদত্ত ৯২ লাখ টাকার আর্থিক অনুদান ও বঙ্গবন্ধু ক্রীড়াসেবী কল্যাণ ফাউন্ডেশনের পক্ষ থেকে ১৫ জন অস্বচ্ছল ক্রীড়াসেবীর মাঝে ১২ লাখ ৫০ হাজার টাকা প্রদান করছি। ক্রীড়াসেবীদের জন্য সরকারের এ সহযোগিতা অব্যাহত রয়েছে।
অনুষ্ঠানে যুব ও ক্রীড়া মন্ত্রণালয় ও জাতীয় ক্রীড়া পরিষদের ঊর্ধ্বতন কর্মকর্তাসহ বিভিন্ন ক্রীড়া ফেডারেশনের নেতৃবৃন্দ উপস্থিত ছিলেন।
#
আরিফ/পাশা/সঞ্জীব/মাহমুদ/শামীম/২০২২/১৬৫৫ঘণ্টা
তথ্যবিবরণী                                                                                                        নম্বর : ২২০৪

বিজ্ঞানী ওয়াজেদ মিয়ার অবদান জাতি চিরকাল স্মরণ করবে 

        
       -মোস্তাফা জব্বার
ঢাকা, ১৮ জ্যৈষ্ঠ (১ জুন):   

ডাক ও টেলিযোগাযোগ মন্ত্রী মোস্তাফা জব্বার বলেছেন, বিশিষ্ট পরমাণু বিজ্ঞানী ড. এম এ ওয়াজেদ মিয়া ছিলেন একজন সদালাপী, নির্লোভ ও নিরহংকার মানুষ। তিনি সত্যিকার অর্থেই একজন অতি উঁচু মানের বিজ্ঞানী ছিলেন। সেই বিজ্ঞানমনষ্কতা তাঁর জীবনের প্রত্যেকটি কর্মে প্রতিফলিত হয়েছে। জাতির জন্য নিঃস্বার্থভাবে কাজ করায় ড. ওয়াজেদ মিয়া সবার জন্য আদর্শ হয়ে থাকবেন এবং তাঁর অবদানের জন্য মানুষ তাঁকে চিরকাল স্মরণ করবে।

ডাক ও টেলিযোগাযোগ মন্ত্রী গতকাল ড. এম এ ওয়াজেদ মিয়ার ১৩তম মৃত‌্যুবার্ষিকী উপলক্ষ‌্যে ঢাকায় মোহাম্মদপুরে বিজ্ঞানী ড. এম এ ওয়াজেদ মিয়া স্মৃতি পাঠাগার মিলনায়তনে স্মরণ সভায় প্রধান অতিথির বক্তৃতায় এসব কথা বলেন। সভায় বিজ্ঞানী ড. এম এ ওয়াজেদ মিয়া স্মৃতি পাঠাগারের উপদেষ্টা ও সাবেক সংসদ সদস‌্য ছবি বিশ্বাসের সভাপতিত্বে সংসদ সদস‌্য শিরিন আহমেদ ও গৃহায়ণ ও গণপূর্ত মন্ত্রণালয়ের সচিব মোঃ শহীদ উল্লা খন্দকার বক্তৃতা করেন।

মন্ত্রী বলেন, আন্তর্জাতিক খ্যাতিসম্পন্ন পরমাণু বিজ্ঞানী ড. এম এ ওয়াজেদ মিয়া ক্ষমতার অনেক কাছাকাছি থেকেও কখনও তা ব্যবহার করেননি। এটাই ছিল তাঁর জীবনের অন্যতম বড় একটি দিক। মেধাবী এই মানুষটি নীরবে, নিভৃতে নিরলস গবেষণায় থেকে দেশের উন্নয়নের জন্য আমৃত্যু কাজ করে গেছেন। রূপপুর পারমাণবিক বিদ্যুৎ কেন্দ্র নিয়ে তাঁর স্বপ্ন ছিল। বর্তমানে এই বিদ্যুৎ কেন্দ্র নির্মাণের কাজ চলছে। 

পরে মন্ত্রী পাঠাগারে তাঁর লেখা জাতির পিতা বঙ্গবন্ধুকে নিয়ে একটি বইসহ সাতটি বই এবং মুজিব জন্মশতবর্ষ উপলক্ষ‌্যে বঙ্গবন্ধুকে নিয়ে প্রকাশিত শতডাকটিকিটের একটি অ্যালবাম হস্তান্তর করেন।

#
শেফায়েত/পরীক্ষিৎ/শাম্মী/রবি/মাসুম/২০২২/১৪১২ ঘণ্টা
 
তথ্যবিবরণী                                                                                                              নম্বর : ২২০৩ 

চারকোল নীতিমালা, ২০২২ প্রণয়ন

ঢাকা, ১৮ জ্যৈষ্ঠ (১ জুন) :       

পরিবেশবান্ধব, টেকসই ও আন্তর্জাতিক মানসম্পন্ন রপ্তানিমুখী চারকোল শিল্প প্রতিষ্ঠায় ‘চারকোল নীতিমালা, ২০২২’ প্রণয়ন করেছে সরকার। পাটখড়িসহ অন্য যে কোন উপকরণ দ্বারা চারকোল উৎপাদন ও সংশ্লিষ্ট শিল্পসমূহকে বিকশিত করার লক্ষ্যে এই নীতিমালা প্রণয়ন করা হয়েছে। 

 প্রস্তুতকারক প্রতিষ্ঠান ও ব্যবসায়ীদের চারকোল  উৎপাদন, বিপণন ও রপ্তানি বিষয়ে সহায়তা প্রদান; দক্ষ জনবল তৈরি; উৎপাদিত চারকোলের মান নিয়ন্ত্রণ, অভ্যন্তরীণ ও আন্তর্জাতিক বাজার সম্প্রসারণে সহযোগিতা প্রদান; দেশি বিনিয়োগের পাশাপাশি বিদেশি বিনিয়োগ আকর্ষণের লক্ষ্যে সুযোগ সম্প্রসারণ এবং প্রয়োজনীয়  অবকাঠামো সুবিধা প্রদান; চারকোল রপ্তানিতে প্রযোজ্য ক্ষেত্রে সরকারি প্রণোদনা প্রদান; চারকোল শিল্পের উন্নয়নের লক্ষ্যে গবেষণা কার্যক্রম পরিচালনা; চারকোল শিল্পে প্রবৃদ্ধি অর্জনে দক্ষ, উপযুক্ত ও প্রতিযোগিতাসক্ষম গতিশীল ব্যক্তিখাত সৃষ্টি; পরিবেশসম্মত উপায়ে চারকোল উৎপাদনে উৎসাহ প্রদান; এবং চারকোল রপ্তানির ক্ষেত্রে The Cargo Incident Notification System (CINS), The International Group of Protection & Indemnity Clubs, বাংলাদেশ শিপিং কর্পোরেশন এর নির্দেশনাবলীসহ প্রযোজ্য অন্যান্য আইন/বিধি/নীতি প্রতিপালন নিশ্চিতকরণের উদ্দেশ্যে  এ নীতিমালা প্রণয়ন করা হয়। 

নীতিমালায় বলা হয়, বস্ত্র ও পাট মন্ত্রণালয়ের আওতাধীন পাট অধিদপ্তর চারকোল শিল্পের উন্নয়ন ও সম্প্রসারণে প্রয়োজনে সংশ্লিষ্ট বিভিন্ন মন্ত্রণালয় ও বিভাগ এবং দপ্তর, অধিদপ্তর, পরিদপ্তরের সাথে যোগাযোগ ও সমন্বয় করবে। চারকোল শিল্পের বিকাশের লক্ষ্যে প্রতিবন্ধকতা দূরীকরণে আন্তঃমন্ত্রণালয় এবং আন্তঃদপ্তর যোগাযোগ ও সমন্বয়ের মাধ্যমে কাঙ্খিত সমাধান অর্জনে প্রয়াস গ্রহণ করবে, চারকোল শিল্পে দক্ষ মানবসম্পদ সৃষ্টিসহ তথ্য প্রযুক্তির ব্যবহার বৃদ্ধির লক্ষ্যে উপযুক্ত শিক্ষা ও প্রশিক্ষণের ব্যবস্থা গ্রহণ করবে, চারকোল শিল্প সংক্রান্ত মেধাসম্পদ সংরক্ষণ ও ব্যবস্থাপনার ক্ষেত্রে সক্ষমতা বৃদ্ধির পরিকল্পনা প্রণয়ন ও বাস্তবায়নের উদ্যোগ গ্রহণ করবে। 

পাট অধিদপ্তর সরকারের পক্ষে এই নীতিমালা বাস্তবায়ন, তদারকি, পরিবীক্ষণ ও মূল্যায়ন করবে। 

পাটখড়ি হতে চারকোল উৎপাদন পাটের বহুমুখী ব্যবহারের নতুন সম্ভাবনা সৃষ্টি করেছে। পানি বিশুদ্ধকরণ, আতশবাজি, জীবন রক্ষাকারী বিষ নিরোধক ট্যাবলেট, প্রসাধন সামগ্রী, ফটোকপিয়ার ও কম্পিউটারের কালি তৈরির কাঁচামাল হিসাবে চারকোল ব্যবহৃত হয়। বর্তমানে ফরিদপুর, রাজবাড়ী, মাগুরাসহ দেশের বেশ কিছু জেলায় প্রায় ৪০টি কারখানায় চারকোল উৎপাদন হচ্ছে। এর মাধ্যমে বর্তমানে বার্ষিক প্রায় ৭ হাজার মেট্রিক টন চারকোল রপ্তানি করে দেশে প্রায় ৪০ কোটি টাকার বৈদেশিক মুদ্রা অর্জিত হচ্ছে। চারকোল উৎপাদন বৃদ্ধির মাধ্যমে রপ্তানি আয় ও রাজস্ব বৃদ্ধি ছাড়াও প্রায় ২০ হাজার লোকের প্রত্যক্ষ ও পরোক্ষভাবে কর্মসংস্হানের সুযোগ সৃষ্টির সম্ভাবনা রয়েছে। সম্ভাবনাময় এই চারকোল শিল্প স্হাপন ও উৎপাদনের ক্ষেত্রে এতদিন কোন নীতিমালা ছিল না । পরিবেশবান্ধব পাটখড়ি হইতে অত্যন্ত কম মাত্রার কার্বন নিঃসরণ হওয়ায় চারকোল শিল্প পরিবেশবান্ধব।

#
সৈকত/পরীক্ষিৎ/শাম্মী/আসমা/২০২২/১৬২০ ঘণ্টা  
তথ্যবিবরণী                                                                                                      নম্বর : ২২০২
একনেকে প্রায় ২ হাজার ৬৬৫ কোটি টাকা ব্যয়ে ৯টি প্রকল্প অনুমোদন

ঢাকা, ১৮ জ্যৈষ্ঠ (১ জুন) :
জাতীয় অর্থনৈতিক পরিষদের নির্বাহী কমিটি (একনেক) প্রায় ২ হাজার ৬৬৫ কোটি ২১ লাখ টাকা ব্যয় সম্বলিত ৯টি প্রকল্প অনুমোদন করেছে।
প্রধানমন্ত্রী এবং একনেক-এর চেয়ারপারসন শেখ হাসিনার সভাপতিত্বে আজ শেরেবাংলা নগরে এনইসি সম্মেলন কক্ষে অনুষ্ঠিত একনেক-এর সভায় এ অনুমোদন দেওয়া হয়েছে।
অনুমোদিত প্রকল্পসমূহ হলো: স্থানীয় সরকার, পল্লী উন্নয়ন ও সমবায় মন্ত্রণালয়ের ২টি প্রকল্প যথাক্রমে ‘রূপকল্প ২০৪১: দারিদ্র্য বিমোচনে ক্ষুদ্র সঞ্চয় যোজন’ প্রকল্প; এবং “রংপুর জেলাধীন  পীরগঞ্জ, হারাগাছ ও বদরগঞ্জ পৌরসভার অবকাঠামো উন্নয়ন” প্রকল্প; ধর্ম বিষয়ক মন্ত্রণালয়ের “দারুল আরকাম ইবতেদায়ি মাদ্রাসা স্থাপন ও পরিচালনা” প্রকল্প; রেলপথ মন্ত্রণালয়ের “বাংলাদেশ রেলওয়ে পশ্চিমাঞ্চলের জন্য ৫০টি বিজি এবং ৫০টি এমজি যাত্রীবাহী ক্যারেজ পুনর্বাসন” প্রকল্প; সড়ক পরিবহন ও সেতু মন্ত্রণালয়ের “ঢাকা-আশুলিয়া এলিভেটেড এক্সপ্রেসওয়ে নির্মাণ (১ম সংশোধিত)” প্রকল্প; প্রতিরক্ষা মন্ত্রণালয়ের “বানৌজা শের-ই-বাংলা পটুয়াখালী স্থাপন (১মং সংশোধিত)” প্রকল্প; বিদ্যুৎ, জ্বালানি ও খনিজ সম্পদ মন্ত্রণালয়ের “রাজশাহী এবং রংপুর বিভাগে নেসকো’র আওতাধীন এলাকায় স্মার্ট প্রি-পেমেন্ট মিটার স্থাপন” প্রকল্প; নৌপরিবহন মন্ত্রণালয়ের “South Asia Sub-regional Economic Cooperation (SASEC) Integrated Trade Facilitation Sector Development Project: Bangladesh Land Port Authority (BLPA) Part.” প্রকল্প; এবং অর্থ মন্ত্রণালয়ের “South Asia Sub-regional Economic Cooperation (SASEC) Integrated Trade Facilitation Sector Development Project: জাতীয় রাজস্ব বোর্ড অংশ” প্রকল্প।


 পরিকল্পনা কমিশনের ভাইস চেয়ারম্যান ও পরিকল্পনা মন্ত্রী এম এ মান্নান; সড়ক পরিবহন ও সেতু মন্ত্রী ওবায়দুল কাদের; কৃষি মন্ত্রী ড. মোঃ আব্দুর রাজ্জাক; তথ্য ও সম্প্রচার মন্ত্রী ড. হাছান মাহ্‌মুদ; স্থানীয় সরকার, পল্লী উন্নয়ন ও সমবায় মন্ত্রী মন্ত্রী মোঃ তাজুল ইসলাম; শিল্পমন্ত্রী নূরুল মজিদ মাহমুদ হুমায়ূন; স্বাস্থ্যমন্ত্রী জাহিদ মালেক; মৎস্য ও প্রাণিসম্পদ মন্ত্রী শ ম রেজাউল করিম; পরিবেশ, বন ও জলবায়ু মন্ত্রী মোঃ শাহাব উদ্দিন এবং সংশ্লিষ্ট মন্ত্রী ও প্রতিমন্ত্রীগণ সভার কার্যক্রমে অংশগ্রহণ করেন।


সভায় মন্ত্রিপরিষদ সচিব, এসডিজি’র মুখ্য সমন্বয়ক, পরিকল্পনা কমিশনের সদস্যবৃন্দ, সংশ্লিষ্ট মন্ত্রণালয়সমূহের সচিব এবং ঊর্ধ্বতন কর্মকর্তাগণ উপস্থিত ছিলেন।

#

শাহেদুর/পরীক্ষিৎ/শাম্মী/মাসুম/২০২২/১৪৪৫ ঘণ্টা
তথ্যবিবরণী                                                                                                        নম্বর : ২২০১

অর্থমন্ত্রীর সাথে বিশ্বব্যাংকের দক্ষিণ এশিয়া অঞ্চলের বিদায়ি ভাইস-প্রেসিডেন্টের সাক্ষাৎ
ঢাকা, ১৮ জ্যৈষ্ঠ (১ জুন) :   
অর্থমন্ত্রী আ হ ম মুস্তফা কামালের সাথে গতকাল ঢাকার হোটেল ওয়েস্টিনে বিশ্বব্যাংকের দক্ষিণ এশিয়া অঞ্চলের বিদায়ি ভাইস-প্রেসিডেন্ট হার্টউইগ শেফার সাক্ষাৎ করেন। 
অর্থমন্ত্রী এসময় ভিশন ২০৪১ কে সামনে রেখে সরকারের বিভিন্ন পদক্ষেপে উন্নয়নের অংশীদার হতে বিশ্বব্যাংককে অনুরোধ জানান। ঢাকাকে আরো বাসযোগ্য করে গড়ে তুলতে বিশ্বব্যাংক বিভিন্ন দেশের অভিজ্ঞতা বিনিময় করতে পারে বলেও তিনি জানান। এছাড়া, দক্ষতা উন্নয়নে, কর্মসংস্থান সৃষ্টিতে, স্বাস্থ্যখাতে উদ্ভাবনী সমাধান নিয়েও বিশ্বব্যাংক কাজ করতে পারে। 
হার্টউইগ শেফার প্রধানমন্ত্রী শেখ হাসিনার নেতৃত্বের প্রশংসা করে বলেন, বাংলাদেশ বিভিন্ন অর্থনৈতিক এবং সামাজিক নির্দেশকে প্রতিবেশী দেশের চেয়ে অনেক এগিয়ে আছে। করোনা মোকাবিলায় বাংলাদেশের বিভিন্ন সময়োচিত পদক্ষেপেরও প্রশংসা করেন তিনি। বাংলাদেশ International Development Association (IDA) এর সবচেয়ে বড় গ্রহীতা হিসেবে বিশ্বব্যাংক বাংলাদেশের সাথে আরো নিবিড়ভাবে কাজ করে যাবে বলেও তিনি আশা প্রকাশ করেন। 
এসময় আরো উপস্থিত ছিলেন বিশ্বব্যাংকের বিকল্প নির্বাহী পরিচালক মোহাম্মদ শফিউল আলম, অর্থ বিভাগের সিনিয়র সচিব আব্দুর রউফ তালুকদার, আর্থিক প্রতিষ্ঠান বিভাগের সচিব শেখ মোহাম্মদ সলীম উল্লাহসহ সংশ্লিষ্ট কর্মকর্তাবৃন্দ। 
#
তৌহিদুল/পরীক্ষিৎ/শাম্মী/রবি/মাসুম/২০২২/১৩০০ ঘণ্টা
তথ্যবিবরণী                                                                                                                      নম্বর : ২২০০

দু’বছরের মধ্যে বাংলাদেশের রপ্তানি হবে ৮০ বিলিয়ন মার্কিন ডলার

      -বাণিজ্যমন্ত্রী

চট্রগ্রাম, ১৮ জ্যৈষ্ঠ (১ জুন) :   

বাণিজ্যমন্ত্রী টিপু মুনশি বলেছেন, চলতি বছর ৫১ বিলিয়ন মার্কিন ডলার রপ্তানির লক্ষ্যমাত্রা নির্ধারণ করা হলেও, প্রায় ৬০ বিলিয়ন মার্কিন ডলার রপ্তানি হবে বলে আশা করা হচ্ছে। আগামী দুই বছরের মধ্যে বাংলাদেশের রপ্তানি হবে ৮০ বিলিয়ন মার্কিন ডলার। আমাদের প্রধান রপ্তানি পণ্য তৈরি পোশাক। তিনি দেশের রপ্তানি বৃদ্ধিতে ব্যবসায়ীদের অগ্রণী ভূমিকা রাখার আহ্বান জানান। 

বাণিজ্যমন্ত্রী গতকাল চট্রগ্রামের পলোগ্রাউন্ডে চট্রগ্রাম চেম্বার অব কমার্স এন্ড ইন্ডাস্ট্রি আয়োজিত মাসব্যাপী ‘২৯তম চট্রগ্রাম আন্তর্জাতিক বাণিজ্য মেলা-২০২২’ এর উদ্বোধন অনুষ্ঠানে প্রধান অতিথির বক্তৃতায় এসব কথা বলেন।

মন্ত্রী বলেন, বাংলাদেশ এখন একটি শক্ত অর্থনীতির ওপর দাঁড়িয়ে আছে। দেশের অর্থনৈতিক উন্নতির জন্য ব্যবসায়ীদের ভূমিকা অনেক বেশি। বাংলাদেশ আজ পাকিস্তান থেকে সকল সূচকে এগিয়ে আছে, এমনকি ভারতের চেয়েও প্রায় ৭টি সূচকে এগিয়ে আছে। দেশের ব্যবসা-বাণিজ্যের জন্য চট্রগ্রাম খুবই গুরুত্বপূর্ণ উল্লেখ করে টিপু মুনশি জানান, সরকার চট্রগ্রামকে অধিক গুরুত্ব দিয়ে বিভিন্ন উন্নয়ন কাজ হাতে নিয়েছে। আন্তর্জাতিক বাণিজ্য বৃদ্ধির জন্য ইতোমধ্যে অনেক অবকাঠামো নির্মাণ করা হয়েছে, আরো কাজ চলমান আছে। 

অনুষ্ঠানে চট্রগ্রাম চেম্বার অব কমার্স এন্ড ইন্ডাস্ট্রি এর প্রেসিডেন্ট মো. মাহবুবুল আলমের সভাপতিত্বে বক্তব্য রাখেন সংসদ সদস্য এবং চট্রগ্রাম চেম্বার অব কমার্স এন্ড ইন্ডাষ্ট্রি এর সাবেক প্রেসিডেন্ট এম এ লতিফও, চট্রগ্রাম সিটি করপোরেশনের মেয়র মো. রেজাউল করিম চৌধুরী। 

#

বকসী/পরীক্ষিৎ/শাম্মী/রবি/মাসুম/২০২২/১০৩৫ ঘণ্টা
তথ্যবিবরণী                                                                                                                 নম্বর : ২১৯৯ 
ভূমি মন্ত্রণালয়ের ডিজিটাল ভূমি কর ব্যবস্থা অর্জন করল উইসিস পুরস্কার
ঢাকা, ১৮ জ্যৈষ্ঠ (১ জুন) :       
গতকাল সুইজারল্যান্ডের জেনেভায় আন্তর্জাতিক টেলিযোগাযোগ ইউনিয়নের (আইটিইউ) সদর দপ্তরে ডিজিটাল ভূমি (উন্নয়ন) কর ব্যবস্থার জন্য ভূমি মন্ত্রণালয়ের পক্ষে উইসিস পুরস্কার ২০২২ পুরস্কার গ্রহণ করেন ভূমিমন্ত্রী সাইফুজ্জামান চৌধুরী। 

আইটিইউ’র মহাসচিব হাউলিন ঝাও ভূমিমন্ত্রীর হাতে উইসিস পুরস্কারের ট্রফি তুলে দেন।
অনুষ্ঠানে মন্ত্রী বলেন, আজকের অবস্থানে আসার যাত্রা খুব সহজ ছিলনা। একসময় বাংলাদেশের পুরো ভূমিসেবা ব্যবস্থাপনায় বিশৃঙ্খল অবস্থা বিরাজ করছিল। ২০০৯ সালে প্রধানমন্ত্রী শেখ হাসিনার নেতৃত্বাধীন বর্তমান সরকার ক্ষমতায় এলে এ অবস্থা থেকে উত্তরণের লক্ষ্যে প্রথমবারের মতো ভূমিসেবা ডিজিটালাইজেশনের পরিকল্পনা গ্রহণ করা হয়। বিভিন্ন চ্যালেঞ্জ অতিক্রম করে আজ আমরা ডিজিটাল ব্যবস্থার অংশ হয়েছি।

এ সময় প্রধানমন্ত্রী ও ভূমি মন্ত্রণালয়ের পক্ষ থেকে উইসিস ফোরামকে ধন্যবাদ জ্ঞাপন করে ভূমিমন্ত্রী বলেন, উইসিস পুরস্কার অর্জনে মানুষ ও দেশের কল্যাণে আরও বেশি করে কাজ করার জন্য আমাদের কাঁধে আরো দায়িত্ব চলে এসেছে। 

আইসিটি খাতে বিশ্বে অত্যন্ত মর্যাদাপূর্ণ হিসেবে বিবেচিত উইসিস তথা ডব্লিউএসআইএস (ওয়ার্ল্ড সামিট অন দ্য ইনফরমেশন সোসাইটি) পুরস্কার। ‘তথ্য-প্রযুক্তির প্রয়োগ: জীবনের সকল ক্ষেত্রে কল্যাণে- ই-সরকার’ শীর্ষক ৭ নম্বর শ্রেণিতে সেরা প্রকল্প বা উদ্যোগ হিসেবে ভূমি মন্ত্রণালয়ের ডিজিটাল ভূমি (উন্নয়ন) কর ব্যবস্থা বিজয়ী হয়েছে। মোট ১৮টি শ্রেণিতে উইসিস পুরস্কার দেওয়া হয়। 


অনুষ্ঠানে ভূমি সচিব মোঃ মোস্তাফিজুর রহমানসহ বিশ্বের বিভিন্ন দেশের নেতৃবৃন্দ, মন্ত্রী, ঊর্ধ্বতন সরকারি কর্মকর্তা, সুশীল সমাজের প্রতিনিধি, গবেষক, বেসরকারি খাত এবং জাতিসংঘসহ আন্তর্জাতিক ও আঞ্চলিক সংস্থার প্রতিনিধি এবং পুরস্কার বিজয়ী উদ্যোক্তারা অনুষ্ঠানে উপস্থিত ছিলেন। 
#

নাহিয়ান/পরীক্ষিৎ/শাম্মী/রবি/আসমা/২০২২/১১৩০ ঘণ্টা  
তথ্যবিবরণী                                                                                                     
                        নম্বর : ২১৯৮
মহাযোগী শ্রী শ্রী লোকনাথ ব্রহ্মচারীর তিরোধান দিবসে প্রধানমন্ত্রীর বাণী 
ঢাকা, ১৮ জ্যৈষ্ঠ (১ জুন) : 

প্রধানমন্ত্রী শেখ হাসিনা আগামীকাল ২ জুন মহাযোগী শ্রী শ্রী লোকনাথ ব্রহ্মচারীর ১৩২তম তিরোধান দিবস উপলক্ষ্যে নিম্নোক্ত বাণী প্রদান করেছেন :


“মহাযোগী শ্রী শ্রী লোকনাথ ব্রহ্মচারীর ১৩২তম তিরোধান দিবসে সকল ভক্ত-অনুরাগীদের জানাই আন্তরিক শুভেচ্ছা। 

সিদ্ধ যোগীপুরুষ শ্রী শ্রী লোকনাথ ব্রহ্মচারীর মধ্যে কখনো জাতিভেদ ছিল না। তাই জাতি ধর্ম নির্বিশেষে সকল শ্রেণি-পেশার মানুষ তাঁর শরণে যেতেন এবং তিনিও সবাইকে সমান দৃষ্টিতে দেখতেন। 

আমাদের সংবিধানে সকল ধর্ম ও বর্ণের মানুষের সমান অধিকার নিশ্চিত করা হয়েছে। আমরা সকলে মিলে যুদ্ধ করে বাংলাদেশ স্বাধীন করেছি। তাই এ দেশ আমাদের সকলের। বাংলাদেশ ধর্ম-বর্ণ নির্বিশেষে সকল মানুষের নিরাপদ আবাসভূমি। বাংলাদেশ অসাম্প্রদায়িক দেশ। এখানে ধর্ম যার যার উৎসব সবার। 

বাংলাদেশ আজ উন্নয়নের রোল মডেল। আমরা এখন উন্নয়নশীল দেশ। বাংলাদেশ সমভাবে সবার উন্নয়ন করে যাচ্ছি। আসুন, আমরা মুক্তিযুদ্ধের চেতনায় উদ্বুদ্ধ হয়ে সাম্প্রদায়িক সম্প্রীতির বন্ধন অটুট রেখে ঐক্যবদ্ধভাবে সর্বকালের সর্বশ্রেষ্ঠ বাঙালি, জাতির পিতা বঙ্গবন্ধু শেখ মুজিবুর রহমানের স্বপ্নের সোনার বাংলাদেশ গড়ে তুলি।

শ্রী শ্রী লোকনাথ ব্রহ্মচারীর ১৩২তম তিরোধান দিবস উদ্‌যাপন উপলক্ষ্যে সকল আয়োজনের সফলতা কামনা করি। 

   জয় বাংলা, জয় বঙ্গবন্ধু

   বাংলাদেশ চিরজীবী হোক।”

#

আশরাফ/অনসূয়া/পরীক্ষিৎ/শাম্মী/রবি/আসমা/২০২২/১১৩০ ঘণ্টা 
[image: image2.jpg]-z
T aFTT

: ALAMEF : DI - BEIBY, 5EI8dY; BOATT - 093-EIDOLY; YFAl - 08>-9098; AR - 0935-992995
: BIA-5C8058, HEB0OY, BEB0CEY; BIATT - 430303; Yol - A0b-¢w; AGHIR - 193005
: piddhaka@gmail.com, piddhaka@yahoo.com; ST&3 126 : www.pressinform.gov.bd
: PID BD, (F93% (%% : Press Information Department, Bangladesh





[image: image1.jpg][image: image2.jpg]